
У артыкуле раскрываюцца асобныя праблемныя моманты ўзаемаадносін паміж Канфедэрацыяй і Злучанымі 
Штатамі ў першы перыяд Грамадзянскай вайны. Аўтарам аналізуюцц асноўныя напрамкі дзейнасці бакоў, іх 
змест і сутнасць у дачыненні да разгледжаных праблем. Канстатуецца, што ЗША былі больш паспяховым і ў іх 

вырашэнні, што ў вядомай ступені і прадвызначыла іхнюю перамогу ў вайне.

The article reveals some problematic aspects of the relationship between the Confederation and the United States in the 
first period of the Civil War. The author analyzes the main activities of the parties and their content and essence in rela-
tion to the problems under consideration. It is stated that the United States was more successful in their decision, which, 

to some extent, predetermined their victory in the war.

Грамадзянская вайна (1861–1865 гг.) якасна 
змяніла адносіны паміж Канфедэрацыяй і ЗША. 
Зразумела, што ў дадзенай сітуацыі ніякія кантак-
ты паміж імі немагчыма было ўжо наладзіць. Аднак 
кіраўніцтва абодзвюх дзяржаў разумела, што цераз 
знешнепалітычныя дзеянні можна ўплываць не толькі 
на агульную ваенную сітуацыю, але на палітычную 
і міжнародную кан›юнктуру дзеля іх паляпшэн-
ня на сваю карысць. Мэта артыкула – у кантэксце 
знешнепалітычных дзеянняў і захадаў абодвух бакоў 
за першы перыяд Грамадзянскай вайны разгледзіць 
барацьбу за «пагранічныя штаты», сітуацыю вакол 
блакады партоў КША і праблему рабаўладання.

Перамогі арміі канфедэратаў у першых баях 1861 г. 
уплылі на тое, што зноў актывізаваўся сецэсійны рух 
паўднёвых штатаў ЗША. Гэта прывяло да трэцяй 
хвалі сецэсіі, якая ўвасобілася у барацьбу паміж КША 
і Злучанымі Штатамі за т.зв. «пагранічныя штаты» – 
Дэлавэр, Мэрыленд, Місуры, Кентукі, Вірджынія 
і іншыя штаты – Тэнэсі, Паўночная Караліна і Аркан-
зас [1, с. 98; 2, с. 92–93]. Дадзеныя штаты, асабліва 
«пагранічныя штаты», мелі стратэгічнае значэнне як 
для Канфедэрацыі, так і для ЗША. Усе яны эканамічна 

былі блізкімі да штатаў Поўдня: тут знаходзілася тры 
чвэрці індустрыяльнай прамысловасці Поўдня, палова 
коней і мулоў, тры пятых хатняй скаціны і харчовых 
культур. Акрамя таго, тут жыло палова насельніцтва 
ад усіх паўднёвых штатаў і адсюль выходзіў шэраг 
знакамітых вайскоўцаў ЗША [3, p. 1–2]. 

Відавочна, што абодва бакі былі зацікаўлены 
ў гэтых штатах: для ўрада Дж. Дэвіса далучэнне 
большасці гэтых штатаў да Канфедэрацыі значыла б 
ўмацаванне сваіх сіл, а для ўрада А. Лінкальна – знач-
нае аслабленне сіл праціўніка і ўмацаванне Саюза. 
Канфедэратыўны ўрад імкнуўся выкарыстоўваць 
ваенныя дзеянні для арганізацыі сецэсіі ці дапамогі 
тым штатам, якія ўжо пачалі яе арганізоўваць. Канцэп-
цыю дзеянняў у дачыненні да дадзеных штатаў была 
сфармулявана Дж. Дэвісам і іншымі канфедэратамі. 
Так, у сваім пасланні да Кангрэса ад 20 ліпеня 1861 г. 
ён зазначыў, што была выдадзена адмысловая паста-
нова, паводле якой жыхары «пагранічных штатаў» не 
лічацца ворагамі Канфедэрацыі. Апроч таго, Дж. Дэвіс 
выказаў меркаванне, што «вельмі вялікая частка 
насельніцтва дадзеных штатаў лічыць нас братамі... 
калі б не... грамадзянская вайна і аб›яўленне ваен-

нага становішча, некаторыя з іх... радасна аб’ядналіся 
б з намі» [4, р. 121–122]. Такім чынам, КША былі 
мэтанакіраваны да таго, каб далучыць іх да сябе. 

Пасля выдання пракламацыі А. Лінкальна 
ад 15 кра савіка, якая заклікала штаты ЗША даць неаб-
ходную колькасць вайскоўцаў, «пагранічныя штаты» 
адмовіліся выконваць яе [5, p. 276]. Так, губерна-
тар штата Кентукі даў зразумець, што штат «не 
дасць ніякіх войскаў для злой мэты падпарадкаваць 
яе сёстры – паўднёвыя штаты» [6, p. 70]; губернатар 
штата Паўночная Караліна сказаў ваеннаму сакратару, 
што «вы не можаце атрымаць войскі з Паўночнай 
Каральны [7, p. 72]; падобныя адказы былі атры-
маны ад губернатараў Вірджыніі, Тэнэсі, Арканзаса 
і Місуры, а Мэрыленд і Дэлавэр наогул праігнаравалі 
цэнтр [8, p. 76; 9, р. 81; 10, р. 83; 11, р. 99; 12, р. 303].

Для Канфедэрацыі важна было забяспечыць сабе 
перавагу, а гэтыя штаты маглі яе даць. Аднак улады 
Саюза паспелі правесці шэраг эфектыўных мер. Так, 
у штаце Мэрыленд федэральныя улады арыштавалі 
найбольш актыўных прыхільнікаў Канфедэрацыі, 
увялі ваеннае становішча ў Балтыморы, абмежавалі 
правы грамадзян штата [13, p. 334–337]. У красавіку 
федэральныя войскі фактычна акупавалі тэрыторыю 
гэтага штата [14, p. 44]. Да канца чэрвеня галоўныя 
сілы прыхільнікаў сецэсіі ў дадзеным штаце былі раз-
громлены, а сітуацыя нармалізавалася [15, с. 189].

У Дэлаверы пазіцыі сецэсіяністаў былі слабымі 
і іх хутка падавілі [15, с. 189]. У Вірджыніі Канвент 
штата, які арганізаваў прасецэсійны губеранатар, 
17 красавіка 1861 г. паводле вынікаў галасавання (88 
за, 55 супраць) прыняў ардананс аб выхадзе са складу 
Саюза [5, p. 279]. Аднак графствы заходняй часткі 
штата не прызналі ўлады КША. 20 чэрвеня у г. Уіліг 
сабраўся Канвент, які 29 жніўня абвясціў аб стварэнні 
асобнага штата Заходняя Вірджынія, які ўступіў 
у ЗША ў 1863 г. [16, с. 120]. 

У маі 1861 г. пачалася барацьба за штаты Тэнэсі, 
Паўночная Караліна і Арканзас. 6–7 мая легістратура 
штатаў Тэнэсі і Арканзас прынялі арданнансы аб 
выхадзе з краіны, а 20 – тое ж самае зрабіў і Канвент 
Паўночнай Караліны. К канцу мая – пачатку чэрвеня 
ўсе вышэй пералічаныя штаты аказаліся ў складзе 
Канфедэрацыі, дзе стала 11 штатаў [14, p. 42].

Складаная сітуацыя была з Кентукі і Місуры. 
Калі канфедэратыўныя войскі ў восені 1861 г. занялі 
частку штата Кентукі, там сабраўся Канвент, які 
20 лістапада таго ж года ухваліў ардананс аб сецэсіі. 
У штаце Місуры 20 красавіка пачалася фактычна гра-
мадзянская вайна. Вызначыліся два бакі: сецэсіяністы, 
якіх узначаліў губернатар К.Ф. Джэксан, і юніаністы 
на чале з Канвентам. Перамогу атрымалі юніаністы, 
губернатар збег са сталіцы да арканзаскай мяжы, 
дзе 28 кастрычніка прыняла ардананс аб сецэсіі 

[17, с. 9]. Завязалася партызанская барацьба паміж 
прыхільнікамі Канфедэрацыі і Саюза, а выніку чаго 
легістратура штата 28 кастрычніка прыняла ардананс 
аб сецэсіі дадзенага штата [16, с. 120].

У сваё прамове да Кангрэса 18 лістапада 1861 г. 
Дж. Дэвіс значную ўвагу надаў сітуацыі вакол 
апошніх дзвюх штатаў. Паводле яго меркавання, 
Саюз адмаўляў правы гэтых штатаў на нейтралітэт, 
асабліва на нейтралітэт Кентукі. Менавіта таму войскі 
Канфедэрацыі пайшлі «ў гэты штат, каб адбіць ворага 
і прадухіліць акупацыю некаторых стратэгічна важ-
ных кропак, якія ў будучыні далі б ім вялікія перавагі 
ў вайне – крок, які быў апраўданы, а не толькі па 
неабходнасці самаабароны з боку Злучаных Штатаў, 
аднак, таксама... каб дапамагчы жыхарам Кентукі» 
[18, p. 414–415]. У лістападзе 1861 г. ў Канфедэра-
цыю як 12-ты штат ўступіла Місуры, а ў снежні як 
13-ты – Кентукі. Аднак у рэальнасці гэтыя штаты 
знаходзіліся па-за межамі КША, бо ні як не ўплывалі 
на палітычную сітуацыю ў краіне [19, с. 120].

Лідары Канфедэрацыі разумелі сваё больш горшае 
эканамічнае становішча ў параўнанні са Злучанымі 
Штатамі, таму шукалі крыніцы фінансавання па-
за сваёй краіны, што прывяло іх да краін Еўропы, 
і ў першую чаргу – да Англіі. Дадзены аспект знешняй 
палітыкі Канфедэрацыі ў гістарыяграфіі прынята на-
зываць «баваўнянай дыпламатыяй» ці «дыпламатыяй 
Караля бавоўны» [20, р. 68]. Рэалізацыя такой палітыкі 
пачалася 17 красавіка 1861 г., калі ўрад КША абвясціў 
Поўдзень зонай свабоднага гандлю і выдаў прывілеі 
ўсім сваім судам на каперства, каб весці барацьбу 
з ваеннымі і гандлёвымі судамі ЗША [21, р. 60–62]. 
Вашынгтон разумеў, што калі Мантгомеры атрымае 
дапамогу ад іншых краін, то гэта ў значнай ступені 
адмоўна адаб’ецца на агульнай ваеннай сітуацыі. Таму 
19 красавіка А. Лінкальнам была абвешчана гандлёвая 
блакада паўднёвых партоў [22, р. 89]. 

Згодна адмысловай пракламацыі блакада ўво дзі-
лася для прадухілення дзеянняў паўднёвых капераў 
і «абароны... жыцця і ўласнасці... грамадзян». Блакі ра-
ванню падлягаглі парты штатаў Паўднёвай Караліны, 
Джорджыі, Алабамы, Фларыды, Місісіпі, Луізіяны 
і Тэхас, а ў далейшым блакада была распаўсюджана 
і на іншыя штаты Канфедэрацыі, якія мелі выхад да 
марскіх водаў – Вірджынія і Паўночная Караліна [23; 
24]. Апроч таго, 16 жніўня А. Лінкальн наогул выдаў 
пракламацыю аб прыпыненні камерцыйнага гандлю 
з Канфедэрацыяй, які забараняў перасоўвання тавараў 
са штатаў КША ў любыя часткі Злучаных Штатаў без 
«адмысловай ліцэнзіі і дазволу прэзідэнта» [25]. 

З нагоды ўсталявання блакады Дж. Дэвіс ў адным 
са сваіх пасланняў да Кангрэса адзначыў неправа-
мернасць дадзенай меры. Паводле ягоных слоў, гэта 
ігнаруе «звычаі цывілізаваных народаў і адкры-

вае вайну на знішчэнне з абодвух бакоў» [26, р. 76]. 
Было зразумела, што Канфедэрацыя зробіць шэраг 
захадаў для мінімізацыі наступстваў блакады, бо яна 
пагаршыла пастаўку бавоўны ў Англію і да іншых 
еўрапейскіх краін, а таксама пастаўку фуражу, зброі 
і правіянту да арміі Канфедэрацыі. Так, калі лічба 
экспарту бавоўны ў 1860 г. у далярах была 202 млн, 
у 1861 г. – 42 млн, а ў 1861 г. наогул склала 400 тыс. 
[27, p. 132]. Аднак першыя асобы КША спачатку лі- 
 чылі, што блакада, наадварот, будзе толькі ім на руку. 
Так, Дж. Дэвіс звязваў свае спадзяванні з узнікненнем 
баваяўнянага голаду ў краінах Еўропы, які б пад-
штурхнуў іх на прызнанне Канфедэрацыі і дапамогу 
ёй [28, с. 241]. Дадзенае спадзяванне рэалізавалася 
ў акце ад 21 мая 1861 г. У адпаведнасці з ім было 
ўведзена абмежаванне экспарту бавоўны, які мог быць 
здзейснены толькі праз парты КША [29, р. 152–153].

Блакада Саюза і адказ на яе з боку Канфедэрацыі 
мелі наступствы як на дадзеныя дзяржавы, так і на 
іншыя краіны. Так, блакада толькі ўзмацніла думку 
канфедэратаў, што еўрапейскія краіны пры пэўным 
узроўні баваўнянага голаду дапамогуць краіне ў вай-
не супраць Саюза [30]. У той жа час становішча 
ЗША ў вайне стала больш трывалым, бо блакада 
мела доўгатэрміновыя вынікі для абодвух бакоў. Так, 
для Вашынгтона блакада стала эфектыўным метадам 
барацьбы на моры з Канфедэрацыяй, што вынікае 
як з яе працягу, так і з яе вынікаў [5, р. 382–387]. 
Для КША жа меры, якія яны зрабілі ў адказ на бла-
каду, у доўгатэрміновай перспектыве пагоршылі іх 
становішча [31, р. 106].

Цэнтральнай жа праблемай у першы перыяд Гра-
мадзянскай вайны была праблема рабства. Каб да-
статкова дакладна даць фармулёўку і раскрыць змест 
праблемы рабаўладання, неабходна звярнуць увагу на 
дасецэсійнае развіццё Злучаных Штатаў. Рабства як 
форма гаспадарання адыграла ключавую ролю ў пад-
зелу краіны на дзве секцыі – Поўнач і Поўдзень. Пер-
шапачаткова меўшы толькі эканамічны характар, вы-
ражаны ў рознанакіраванасці эканамічнага развіцця 
рэгіёнаў, дадзеная праблема паступова з 1820-1840-х 
гг. набыла сацыякультурную і палітычную афарбоўку, 
пераўтварыўшыся ў рухавік, які цягнуў краіну да вай-
ны [32, с. 70–73].

Значнасць дадзенай праблемы пацвярджаюць на-
ступныя дадзеныя. Па-першае, аналіз сецэсійных 
дакументаў паўднёвых штатаў паказвае, што лідары 
сецэсіі надзялялі значную ўвагу дадзенай праблеме 
[33, с. 207–208]. Па-другое, палітычныя дзеячы ЗША, 
якія імкнуліся прыпыніць раскол краіны, звязвалі 
гэта з вырашэннем дадзенай праблемы праз прыняц-
це адпаведнай папраўцы ў Канстытуцыю. Для гэта-
га былі зроблены шэраг захадаў, але безвыніковых. 
І, па-трэцяе, А. Лінкальн улічваў яе пры фарміраванне 

стратэгіі дзеянняў у дачыненні да паўднёвых штатаў 
[34, с. 40; 35, р. 261].

Злучаныя Штаты першымі сталі на шлях выра-
шэння дадзенай праблемы. Гэта стала магчымым дзя-
куючы спалучэнню ўнутраных і знешніх фактараў: 
умацаванню антырабаўладальніцкага руху ў краіне 
і міжнароднай кан’юнктуры, якая патрабавала ад Ва-
шынгтона больш жорсткіх мераў для прадухілення 
інтэрвенцыі з боку еўрапейскіх краін [2, с. 108–114; 
36, р. 84–85]. Да гэтага жа трэба дадаць і тое, што 
да часу выдання першай пракламацыі, т.б. к верасню 
1862 г., варожыя бакі так і не змаглі дабіцца ваеннай 
перавагі [5, р. 454].

Менавіта сукупнасць дадзеных фактараў і ўплыла 
на тое, што 22 верасня 1862 г. А. Лінкальн выдаў уль ты-
матум у выглядзе пракламацыі [19, с. 450]. У ім каза-
лася, што калі да 1 студзеня 1863 г. КША не прыпы-
няць ваенныя дзеянні, то ён сваёй наступнай пракла-
мацыяй вызваліць рабоў тых штатаў, якія ўваходзяць 
у склад Канфедэрацыі, але не ў астатніх паўднёвых 
штатаў, якія ўваходзілі ў склад ЗША [37]. 

Рэакцыя КША, як гэта не дзіўна, была неадназнач-
най. З аднаго боку, дадзеная пракламацыя трактава-
лася як апраўданне вайны і спроба ўмяшацца ў справы 
свабоднай краіны. Так, Кангрэс Канфедэрацыі прыняў 
рашэнне асудзіць пракламацыю А. Лінкальна. У адпа-
веднай рэзалюцыі абвяшчалася парушэнне звычаеў 
вядзення вайны, а таксама заклік да паўстання рабоў 
[38, p. 375–375, 393]. Як пісала адна з газет жаўнераў 
Канфедэрацыі, «цяпер любы чалавек, які ліча, што 
гэта не вайна за вызвалення чорнаскурых і што ўвесь 
курс янкі накіраваны не толькі на адмену рабства, але 
на падштурхнення да рабскіх паўстанняў, з’яўляецца 
або дураням, або хлусам» [39, р. 137]. 

Прэзідэнт Дж. Дэвіс быў салідарны, што пракла-
мацыя А. Лінкальна з’яўлецца крокам да рабскага 
паўстання. У пасланні да губернатара Джорджыі ён 
адзначыў, што ЗША плануюць дадаць да арміі і флота 
«афрыканскіх рабоў на поўдні, так як яны могуць 
быць у стане... ненасці...усе жахі рабскай вайны [40, 
p. 211]. Так жа лічыў былы федральны памочнік суддзі 
Дж. Кембэл, які ў тыя часы выконваў абавязкі ваен-
нага сакратара Канфедэрацыі: «наш вораг імкнеццца 
знайсці саюзніка сярод тых, хто жыве ў нашым улас-
ным доме, і дадаць рабаўладанне да жахаў грамадзян-
скай вайны» [41, p. 980]. 

Аднак з іншага боку, некаторыя канфедэраты 
віталі пракламацыю А. Лінкальна, бо бачылі ў ёй маг-
чымасць узмацнення рабаўладальніцкіх настрояў 
у краіне. Так, адзін з жаўнераў арміі Канфедэрацыі 
лічыў, што пракламацыя толькі ўзмацніць армію 
краіны, бо, паводле ягоных словаў, яна дасць «па край-
няй меры, да трохсот тысяч жаўнераў нашаму ўраду», 
і што яна дакладна паказвае «менавіта для чаго была 

развязана дадзеная вайна і якія намеры яе праклятых 
аўтараў» [39, р. 137]. 

Дадзеныя захады ніяк не паўплылі на прыняцце 
другой пракламацыі аб вызваленні рабоў, якая была 
выдадзена 30 снежня 1862 г. [42]. Яна тычылася толькі 
тых штатаў, што паўсталі супраць вярхоўнай улады 
ЗША. Яна з 1 студзеня 1863 г. аб’яўляла «вольнымі 
ўсіх асоб, якія знаходзяцца ў стане рабства ў адзна-
чаных штатах і іх частках, і... што выканаўчая ўлада 
Злучаных Штатаў, уключаючы яе ваенныя і ваенна-
марскія органы, будзе прызнаваць волю паказаных 
асобаў і садзейнічаць ёй» [42]. Пракламацыя прадугле-
джвала вызваленне рабоў ва ўсіх штатах Канфедэрацыі, 
дзе былі рабы, але не ў аналагічных штатах ЗША. 
Апроч таго, былым рабам дазвалялася ўступаць на вай-
сковую службу ў шэрагі войск Саюза [42], што стала 
для канфедэратаў своеасаблівым «доказам» імкнення 
ЗША да справакавання «рабскага паўстання».

Рэакцыя Канфедэрацыі на другую пракламацыю 
была простай, але зразумелай. Так, у сваім пасланні 
да Кангрэса 12 студзеня 1863 г. Дж. Дэвіс даў сваю 
адзнаку пракламацыі: «гэта (пракламацыя. — Я. Е.) 
дае ўсяму нашаму народу поўны і завяршальны доказ 
аб сапраўднай прыродзе праектаў партыі, якая пры-
вяла да ўлады... сённяшняга прэзідэнта». Яна, паводле 
меркавання прэзідэнта КША, таксама «з’яўляецца 
сапраўднай заявай урада Злучаных Штатаў аб яго-
най недзеяздольнасці падпарадкаваць Поўдзень сілай 
зброі» [43, р. 292–293]. Пазней, у сваіх пасляваен-
ных успамінах ён да ўсяго вышэй напісанага дадаў, 
што дадзеная пракламацыя з’яўляецца «агрэсіяй 
і ўзурпацыяй урада Злучаных Штатаў супраць законаў 
Саюза» [44, р. 191].

Што цікава, напрыканцы вайны, у сакавіку 1865 г., 
лідары Канфедэрацыі пад націскам сістэмных пра-
блем вырашылі пайсці на вельмі радыкальны крок, які 
не мог быць здзейснены ў пачатку існавання краіны – 
на вызвалення сваіх астатніх рабоў, якія, аднак мусілі 
служыць ў войску КША. Адпаведны закон быў пры-
няты 23 сакавіка 1865 г. Ён прадугледжваў стварэння 
каляровых палкоў для «забеспячэння дадатковых сіл 
для адбіцця ўварвання...» войскаў ЗША [45, р. 1161–
1162]. Аднак гэта не выратавала Канфедэрацыю ад 
паразы ў вайне і ўласнага знішчэння. 

Такім чынам, можна канстатаваць  наступнае. 
Па-першае, вынікі барацьбы за «пагранічныя  штаты» 
канчаткова вызначылі тэрытарыяльныя рамкі сіл ваю - 
ючых бакоў. Як і Канфедэрацыя, ЗША не змаглі 
дабіцца поўнага панавання над дадзенымі штатамі, 
што, аднак, аслабіла КША, а не Злучаныя Штаты. 
Па-другое, блакада паўднёвых партоў стала эфектыў-

най мерай барацьбы з Канфедэрацыяй. Нарастанне яе 
эфектыўнасці за першыя гады вайны прывяло КША, 
па-першае, да ўзмацнення еўрапейскага вектару сваёй 
знешняй палітыкі, а па другое – да ініцыяванні пэўных 
мер у адказ, якія з большага не сталі эфектыўнымі. 
І, па-трэцяе, трэба адзначыць, што праблема 
рабаўладання мела пэўны ўплыў на Грамадзянскую 
вайну. Другая пракламацыя А. Лінкальна канчаткова 
вырашыла дадзеную праблему, а захады КША, якія 
былі імі зроблены ў адказ, не змаглі ўплыць на гэта. 
Адсюль, такім чынам трэба канстатаваць, што ЗША 
былі больш паспяховымі ў вырашэнні згаданых пра-
блем, што і прадвызначыла іхнюю перамогу ў вайне.

